Татарстан Республикасы Казан шәһәре 

№147нче “Ләйсән” балалар бакчасының

I квалификацион категорияле тәрбиячесе

Кәбирова Ләйсән Райнур кызы
Кыргый хайваннар тормышы

Максат:
Балаларның табигать күренешләре турында белемнәрен баету; табигатьтәге матурлыкны күрә белергә, аңа сокланырга өйрәтү.

Балаларның кыргый хайваннар турында белемнәрен баету. Хайваннарга мәрхәмәтле, җылы караш тәрбияләү. “Кар”, “ак кар”, “куян”, “аю” сүзләре өстендә эш.

Дәрес материалы: Кышкы урман сурәтләнгән рәсем, җәнлекләрнең кыш көнендәге сурәте.

Ярдәмлек: Уенчык куян, аю, чыршы, рәсем ясарга ватман, буяулар, мамык таякчыклары.

Дәрес барышы:
Ап-ак тун киеп кыш килде,
Яфрак-яфрак кар ява .
Без дә кидек җылы туннар,
Куркытмый салкын һава.....
Г.Зәйнашева, “Кыш килде”
Тәрбияче балаларны тәрәзә янына чакыра, һава торышын сорый. “Көн салкын”, “кар яуган”... Шул арада кемдер ишек шакый. Тәрбияче “конверт” тотып керә.
Тәрбияче: Балалар безгә “урман бабае” үз урманының сурәтен төшереп,  кунакка чакырган, әйдәгез карыйк әле. Менә урман аланы. Кар яуган. Кар ак.

- Нәрсә яуган балалар? (җавап бирәләр)
- Кар нинди төстә?

- Агачларда яфраклар бармы? (юк)
- Ә сезнең бу урманга барасыгыз киләме?

 Әйдәгез урманга барыйк!

(Музыка уйный, балалар тәрбияче артыннан баралар). Чыршы янына киләләр аның астында “куянкай” утыра.
Тәрбияче: Ай, балалар карагыз әле, монда нәрсә утыра?
Балалар: Куян утыра!
Тәрбияче: Исәнме, куянкай. Балалар, әйдәгез, куянкай белән исәнләшик.
(Балалар куян белән исәнләшәләр). Куянкай кышын ак тун кия. Аның колаклары тырпайган, димәк, ул туңган. Балалар, куянкай белән уйнап алыйк, бәлки, ул җылынып та китәр.

Балалар тәрбияче белән бергәләп “Ак куянкай” уенын уйныйлар.
Ак куянкай.
Ак куянкай утырган,
Колакларын селкетә.

Менә шулай, менә шулай

Колакларын селкетә.
(Баш өстенә куеп, кулларын селкетәләр).

Куян туңа башлагач,

Аякларын җылыта.

Менә шулай, менә шулай

Аякларын җылыта.

(Әле бер, әле икенче куллары белән кул аркаларын сыйпыйлар).

Куян тагы да туңа,

Сикергәләп тә куя.
Менә шулай, менә шулай

Сикергәләп тә куя.

(Куяннар кебек сикерәләр).

Тәрбияче: Рәхмәт, балалар. Менә куянкаебыз инде җылынып та китте. Хәзер, куянкай әниең янына йөгер, бер үзең генә урманда йөрмә. Сау бул, куянкай. (Балалар куян белән саубуллашалар).
Тәрбияче: Инде хәзер сәяхәтебезне дәвам итик, урманда шауларга ярамый, әкрен генә йөрергә кирәк. Кыш көне урмандагы җәнлекләр йокыга тала, аларны уятырга ярамый. (Аю киеменә киенгән бала килеп керә)
Тәрбияче:

Лап-лап, лап-лап -
Аю килә атлап.
Бөтен төше тузан,
Чәче башы тузган.
Аюга ни булган? 

Аюга ни булган?
Тәрбияче: Балалар, аю белән исәнләшик. (Балалар исәнләшәләр)

- Исәнме аю, нишләп йөрисең син?
Аю: Миңа бик тә күңелсез. Бөтен аюлар кыш көне йоклый, ә менә мин 
йоклап китә алмыйм. Инде нишләргә?!
Тәрбияче: Аюкай, әйдә балалар белән бергәләп уен уйнап алабыз, бәлки синең күңелен күтәрелеп китәр.

“Аю урманында” уенын уйнау:

Аю-бабай урманында

Җиләк, гөмбәләр җыям 
(Балалар җиләк, гөмбә җыйган хәрәкәтләр ясыйлар)
Аю өнендә утыра

Безгә карап үкерә. 
(Аю каршыларына чыгып куа башлый)
Аю: Рәхмәт, балалар! Минем күңелемне күтәрдегез, инде хәзер йокларга ятсам 
да була.

Тәрбияче: Сау бул, аюкай, бар кайтып йокла инде, киләсе язга кадәр. Ә без алга таба барыйк! 
Балалар: (саубуллашалар) Сау бул, аю!

(Музыка яңгырый, балалар тәрбияче артыннан баралар)
Тәрбияче: Менә балалар, без сезнең белән урман аланына килеп җиттек: (ватманда урман аланы ясалган рәсем, чыршыларда, җирдә кар юк. Алга таба, шушы рәсемгә кар бөртекләре төшерү).
Кар яуган! Яуган

Мамык кебек кар, 

Ап-ак булганнар

Урманнар кырлар.

Бәскә төрелгән 

Агач башлары....

Бүгеннән бездә 

Бәйрәм башланды!

Озакламый, балалар, Яңа ел бәйрәме җитә. Без чыршыны бизибез, матур уенчыклар, шарлар эләбез! Кыш бабай килә, сезгә күчтәнәчләр алып килә. Ә хәзер, балалар, менә бу аланга карыйк әле. Монда чыршыларга кар яумаган, җирдә дә кар юк. Әйдәгез әле, чыршыларга кар яудырыйк, җирне ак юрган белән каплыйк.

(Кар бөртекләрен мамык таякчыклары белән төшерү)
Тәрбияче: Булдырдыгыз, балалар, ә хәзер инде балалар бакчасына кайтырга вакыт җитте. Сау бул, урман язга кадәр тынычлап йокла!
